
Nunaqarfinni aqutsisut piginnaatitaaffiisa najukkamilu aalajangiinernut piviusumik 

sunniuteqarsinnaanerisa nukittorsarneqarnissaat siunertaralugu inatsisit atuuttut 

allanngortinneqarnissaannik siunnersuummik kingusinnerpaamik UPA2027-mi 

saqqummiussinissamut Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Allannguutini nunaminertanik atuinissamik 

najukkamilu pilersaarusiornissamik aalajangiinernut sunniuteqarsinnaanerup 

annertusarneqarnissaa, najukkani siunertanut aningaasaliissutit erseqqissumik 

killiligaasut pingaarnersiorneqarnissaat kiisalu tusarniaavigineqarsinnaatitaanerup 

inassuteqarsinnaatitaanerullu nukittorsarneqarnissaat ilaatinneqassapput. 

(Inatsisartunut ilaasortaq Jens NapãtôK’, Naleraq) 

 

Akissuteqaat 

(Isumaginninnermut, Suliffeqarnermut, Ilaqutariinnut Nunamullu Namminermut 

Naalakkersuisoq) 

 

Siullermeerinninneq

 

Naalakkersuisut sinnerlugit Inatsisartunut ilaasortaq, Jens NapãtôK’, Naleraq, 

aalajangiiffigisassatut siunnersuummut qujassuteqarfiginiarpara. 

 

Naalakkersuisut nunaqarfinni aqutsisut pisinnaatitaaffiisa najukkamilu aalajangiinernut 

sunniuteqarnissaasa nukittorsarnissaat pillugu siunnersuutip siunertaanut tapersersuipput. 

 

Nunaqarfinni aqutsisut najukkami tamat oqartussaaqataanerannut aamma nunaqarfiit 

soqutigisaannik isumaginninnermut pingaaruteqarput. 

 

Nunaqarfinni aqutsisut pisinnaatitaaffii Kommunit aqunneqarnerat pillugu Inatsisartut 

inatsisaat nr. 29, 17. november 2017-imeersumi malittarisassiuunneqarput. § 41, imm.  3 

malillugu nunaqarfinni aqutsisunut kommunalbestyrelsimiit suliakkiineq malillugu 

nunaqarfinnut suliassat isumagissavaat. § 43 malillugu nunaqarfinni aqutsisut 

inassuteqarsinnaatitaapput, § 44, imm. 2-mi najukkami siunertanut aningaasanik 

immikkoortinneqartunik atuinissamut sinaakkutinik aalajangersaalluni. 

 

Nunaminertanik atuinissamut najukkamilu pilersaarusiorneq Pilersaarusiorneq aamma 

nunaminertat atorneqartarnerat pillugit Inatsisartut inatsisissaannik nalunaarut nr. 4, 25. januar 

2024-meersumi immikkut ittumik malittarisassiuunneqarpoq. §§ 14 21-lu malillugit 

kommunalbestyrelsi kommunimut pilersaarusiornermut akisussaaffeqarpoq aamma 

nunaminertamik atugassiinermut malittarisassanik aalajangersaassalluni, § 21 a 

kommunalbestyrelsip najukkami nunap immikkoortuini pilersaarutinut periarfissanik 

aalajangersaalluni. 

 

Aalajangersakkat atuuttut malillugit nunaqarfinni aqutsisut nunaminertanik atuinissamut 

najukkamilu pilersaarusiornissamut namminneq aalajangiinissaannut ersarissaanngilaq. 

 

Taamaattumik suliassaqarfinni taakkunani nunaqarfinni aqutsisunut pisinnaatitsineq 

annertusarneqassappat inatsisinik atuuttunik, pisinnaatitsinermut periarfissanik aamma 

Naalakkersuisut, kommunalbestyrelsit aamma nunaqarfinni aqutsisut akornanni 

pisinnaatitsinermik agguataarinermik erseqqinnerusumik misissuisoqarnissaanik 

pisariaqartitsisoqarpoq. 

Peqatigalugu nunaqarfiit nunap immikkoortuini assigiinngitsuniinnerat, inuttussutsinut 

tunngasut allaffissornikkullu pisariaqartitsinerit annertuumik mianerineqartariaqarput. 

Taamaattumik pisinnaatitsinermik annertusaaneq nunaqarfimmiit nunaqarfimmut inatsisitigut, 

aingaasaqarnikkut allaffissornikkullu assingiinngitsunik kinguneqarsinnaavoq. 

 

Tamanna tunngavigalugu Naalakkersuisut inatsisinik allannguinissamut tigussaasunik 

isummernissaq sioqqullugu, kommuninik nunaqarfinnilu aqutsisunik peqataatitsilluni 

periarfissanik kingunerisassanillu misissuinissaq pisariaqartutut isigaat. 

 

Siunnersuuteqartup inatsimmik piareersaanermut aningaasartuutissat 250.000 kr-inut 

missingersorpai. Inatsisinik allanngortitsisinnaanerit pillugit kingunerisassat tamarmiusut suli 

naatsorsorneqanngillat. 

 

Misissuinissanut naammattumik piffissaqarnissaq aamma illuatungeriit kalluarneqartut 

peqataatinnissaat qulakkeerniarlugit piffissaliussaq UPA2027-miit UPA2028-mut 

allanngortinneqassasoq Naalakkersuisut siunnersuuteqarput. 

 

Taamatut oqaaseqarlutik Naalakkersuisut allannguutissatut siunnersuut tulliuttoq 

saqqummiuppaat: 

 

”Nunaqarfinni aqutsisut pisinnaatitaaneri najukkamilu piviusumik sunniuteqarnissaat 

nukittorsarneqarnissaannut periarfissat misissorneqarnissaannut, tassunga ilanngullugit 

inatsisinik atuuttunik, Naalakkersuisut, kommunalbestyrelsit aamma nunaqarfinni 

aqutsisut akornanni pisinnaatitsinermik agguataarineq kiisalu 

allannguuteqarsinnaanerit inatsisitigut, aningaasaqarnikkut allaffissornikkullu 

kingunerisassai pillugit nalilersuinikkut, nunaqarfinni najukkami pissutsit 

pisariaqartitsinerilu assigiinngitsuuneri mianeralugit, Naalakkersuisut 

peqquneqarnissaannik Inatsisartut aalajangiiffigisassaattut siunnersuut, aamma 

misissuinerup inerneri kingusinnerpaamik UPA2028-mi Inatsisartut ataatsimiinneranni 

saqqummiunneqassasut.” 

 


